Урок беларускай мовы ў 6 класе

Тэма: Касмічнае падарожжа ў галактыку  “Назоўнік”
Мэта: паглыбіць і сістэматызаваць веды вучняў пра назоўнік як самастойную часціну мовы.
Задачы: - удасканальваць уменні даваць марфалагічную характарыстыку назоўнікаў, выяўляць іх сэнсава-стылістычную ролю;
               - сістэматызаваць атрыманыя веды і навучыць іх прымяняць; садзейнічаць стварэнню станоўчай матывацыі на ўроку;
               - выхоўваць павагу да роднай мовы, цікавасць вучняў да вывучэння космасу, прафесіі касманаўта.
Тэхналогія: гульнёвая
Абсталяванне: мультымедыйная сістэма, карткі з кластарамі, рабочыя лісты, ручкі, карткі (планеты) для рэфлексіі.

Эпіграф:  Душу і сэрца ў работу ўкладзі,
                  Кожнай хвілінай ты даражы! (Дэвіз урока)


Ход урока:
1. Арганізацыйны момант
Настаўнік: Добры дзень, мае дарагія вучні і паважаныя госці! Вітаю вас на нашым уроку! 
У народзе кажуць: “Добра таго вучыць, хто хоча ўсё ведаць”. Вы дапытлівыя і цікаўныя, і я з задавальнннем дапамагу вам на сённяшнім уроку паглыбіць і сістэматызаваць веды па асноўных пытаннях вывучанай тэмы.
Зварот да эпіграфа. Вучні зачытваюць словы, абмяркоўваюць іх. (Слайд 1)
Настаўнік: Гэтыя словы- дэвіз нашага сённяшняга ўрока. Таму я жадаю вам плённай працы на ўроку, стараннасці і цярпення. Бо менавіта тады напрыканцы мы разам дасягнем добрых вынікаў!
2.Актуалізацыя ведаў. Пастаноўка мэты ўрока.
1)Чытанне верша:
Што гэта за краіна такая?
Імя ўсё навокал тут мае:
Рачулка, расінка і зорка, 
Пчала, аблачынка, вавёрка, 
Дажджынка, сунічка, буслянка,
Бярозка, узгорак, палянка.
Па гэтай краіне нямала
Са мною вы вандравалі.
Вы хуценька ўсё ўспамінайце
І назву яе адгадайце.
Гэта назоўнік. (Слайд 2)
2) Слова настаўніка:
Сёння мы з вамі ажыццявім незвычайнае падарожжа. Мы і раней вандравалі па розных тэмах. Але сёння падарожжа незвычайнае – у касмічную галактыку пад назвай “Назоўнік” . (Слайд 3)
Папспрабуйце сфармуляваць задачы, якія будзем вырашаць на ўроку.

А раз мы ўжо будзем вандраваць у касмічнай прасторы, мы не можам не ўспомніць нашых знакамітых беларускіх касманаўтаў, якія здзейснілі палёт у космас і сталі сапраўднымі героямі. Хто можа назваць іх імёны?(Слайд 4)
3) Паведамленне вучня пра беларускіх касманаўтаў.
Пасля таго як Юрый Гагарын  12 красавіка 1961 года здзейсніў першы палёт у космас, правёўшы там 108 хвілін, пабывалі ў космасе і беларусы: першым быў Пётр Клімук, які ў 1973 годзе правёў на арбіце сем сутак, пасля - Уладзімір Кавалёнак, Алег Навіцкі. А першай беларускай жанчынай, што пабыла ў космасе ў 2024 годзе, стала Марына Васілеўская, якая пасля атрымала ганаровае званне Героя Беларусі.
3. Замацаванне раней вывучанага матэрыялу.
Каб  здзейсніць наша падарожжа, трэба атрымаць допуск да палёту. Для гэтага трэба даказаць, што вы ўмееце знаходзіць назоўнікі ў тэкстах, сярод розных часцін мовы, а таксама зможаце вызначыць іх ролю ў сказах. (Слайд 5)
1)Знайсці ў тэксце назоўнікі і падкрэсліць іх як члены сказа. Вучні працуюць на рабочых лістах.
Касмічны карабель адарваўся ад зямлі.   Хутка пачнецца яго палёт у бязмежны космас.  Перад чалавекам адкрыецца зорнае неба.
-Праверка задання. Адказы з’яўляюцца на слайдзе.(Слайд 6)
Настаўнік: Малайцы. Вы добра справіліся з гэтым заданнем. Вы ўсе дапушчаны да палёту. А для гэтага нам трэба падрыхтаваць свае касмічныя караблі. Кожны вучань залічаны пілотам на ракету, і кожны павінен ўпісаць сваё імя і прозвішча ў рабочы ліст.
Увага! Усе пілоты знаходзяцца на сваіх месцах. На старт! Пуск! (Слайд 7)
Мы будзем падарожнічаць па зорным небе. Мы накіроўваемся да касмічнай галактыкі, і перад намі зорнае неба. (Слайд 8)

2) Работа з кластарам “Касмічная галактыка “Назоўнік”
Пілоты, наша з вамі задача  - паўтарыць марфалагічныя прыметы назоўніка. У гэтым нам дапаможа касмічная галактыка “Назоўнік”.  Мы набліжаемся да яе. І нам трэба вывучыць яе карту і маршрут руху па ёй. Гэта карта крышачку незвычайная. Планеты на ёй ужо нанесены, і іх можна ўбачыць і назваць: Скланенне, Род, Лік, Склон. (Слайд 9)
-Вучні самастойна запаўняюць пустыя кластары. У той час, калі вучні даюць адказы на пытанні настаўніка, паслядоўна адкрываюцца запоўненыя кластары для праверкі.
1 планета  “Род” .  Якога роду бываюць назоўнікі? А якія назоўнікі адносяцца да агульнага роду? (Тыя, што абазначаюць асоб па пэўных якасцях, у тым ліку па якасцях характару.) 
3) Заданне: Дапішыце канчаткі прыметнікаў, дапасаваўшы іх да назоўнікаў у форме роду.Вучні працуюць у рабочых лістах.
Дзік… гусь, моцна…  далонь, высок… насып, нясцерпн… боль, горк… палын, салдацк… шынель, балюч…  мазоль, залат… медаль, смачн… салата.
4) Гульня “ Пазнай героя”. 
Вучань мімікай і жэстамі паказвае пэўнага чалавека, а астатнія вучні павінны адгадаць і назваць  назоўнікі агульнага роду.
Соня , плакса, задавака, ляўша.

Настаўнік: Мы ляцім далей, і наступны прыпынак  планета пад назваю “Скланенне”. Якія скланенні назоўнікаў вы ведаеце?  Чаму ад  скланення праведзена стрэлачка да роду? 
5) Гульня “Хто хутчэй”. 
Кожная група пілотаў па чарзе на лісце павінна як мага хутчэй напісаць назоўнікі 1, 2 і 3 скланення.
6) Заданне “Арфаграфічная размінка”. Вучні працуюць на рабочых лістах.
      - назоўнікі 1 скланення ў форму давальнага склону:
вярба, мяжа, зямля, нага, ручка, сцежка;
· назоўнікі 2 скланення ў форму роднага склон:
снег, лес, брат, грыб, хлеб, кілаграм;
· назоўнікі 3 скланення ў форму творнага склону:
печ, даль, мазь, Сібір, радасць, любоў.
ФІЗКУЛЬТХВІЛІНКА
Настаўнік называе назоўнікі пэўнага скланення, вучні выконваюць адпаведныя рухі.
1 скл - вы прысядаеце
2 скл - вы скачаце
3 скл - вы падымаеце рукі ўверх і махаеце.
Зорка, галактыка, акно, ілюмінатар, моладзь, вецер, планета,  гусь,  трава,  лес, неба, зямля, сузор’е, Меркурый.
А зараз мы спынім нашы ракеты і крыху адпачнем у глыбокім космасе. Заплюшчым вочы,  адчуем расслабленне.
Так на свеце ўжо вядзецца,
Што дзяцінства нам даецца,
У жыцці даецца раз.
Гэта самы светлы час.
Хай жа стане
Планета людзей
Цудоўнай планетай
Шчаслівых дзяцей!
Каб спыніць на свеце войны,
Стаў бы кожны дзень спакойны.
Гэта лепшая з надзей
І дарослых і дзяцей.
Хай жа стане
Планета людзей
Цудоўнай планетай
Шчаслівых дзяцей!

Настаўнік: Расплюшчыце вочы і працягнем наш палёт. Наша падарожжа працягваецца, і мы з вамі накіроўваемся да наступнай планеты “Склон”.  Якія склоны вы памятаеце? 
Планета гэта незвычайная: яе жыхары прапануюць нам праслухаць цудоўную песню, якая была створана на словы цудоўнага беларускага паэта М. Багдановіча “Раманс” (Зорка Венера ўзышла над зямлёю). Ваша задача: уважліва праслухаць і выпісаць назоўнік 1, 2 скланення (адпаведна па варыянтах) і праскланяць яго.
7) Работа па варыянтах. Вучні працуюць у рабочых лістах. Ад кожнага варыянта вучань працуе каля дошкі.
Настаўнік: Далей на нашым шляху- планета “Лік”. Успомніце, што значыць адзіночналікавыя і множналікавыя назоўнікі.
8) Работа з дошкай “Чацвёрты лішні”
Свіцязь, калоссе, воблака, шчасце.
Духі, граблі, ападкі, рамонкі.
Дзеці, акуляры, сябры, рэчы.

І апошнія дзве планеты “Разрады назоўнікаў”.  Успомнім іх.
9) Работа ў парах.
Размяркуйце назоўнікі ў табліцу: канкрэтныя, абстрактныя, зборныя, рэчыўныя.
Дом, радасць, калоссе, малако, нафта, насенне, сум, чалавек, камбайн, дабрыня, карэнне, аспірын.

	канкрэтныя
	абстрактныя
	зборныя
	рэчыўныя

	дом
	радасць
	калоссе
	малако

	чалавек
	сум
	насенне
	нафта

	камбайн
	дабрыня
	карэнне
	аспірын


4. Дамашняе заданне. (Слайд 10)
На 7-8 балаў: практыкаванне 216.
На 9-10 балаў: скласці фантастычную казку “Планета пад назваю “Назоўнік”, ужываючы розныя лексічныя групы назоўнікаў.
5.Падвядзенне вынікаў урока. Рэфлексія.
Гульня “Злаві пытанне”. Настаўнік кідае па чарзе вучням мячык і адначасова задае пытанне па тэме ўрока.
Настаўнік: Сёння вы добра папрацавалі, да наступнага ўроку  я праверу вашы заданні,  і ўсе атрымаюць адзнакі. Але ўжо сёння я хачу адзначыць тых, хто добра працаваў у час палёту. (Выстаўленне адзнак.)
Рабяты, трэба вяртацца на Зямлю, але я спачатку хачу даведацца, як вы сабе адчувалі ў касмічным падарожжы? У кожнага з вас ёсць свае невялічкія планеты. Калі ласка, упішыце ў  іх назоўнікі, якія перадаюць вашы адчуванні, а пасля мы прымацуем  іх на зорнае неба.  (Вучні перадаюць свой настрой.)
Ну вось мы і дома! Вялікі дзякуй за сённяшняе падарожжа! Да пабачэння!
Акіян і космас вывучайце
З добрым сэрцам,
А яшчэ прашу:
Пакідайце і буслу, і чайцы
Больш вады і
Неба на душу.



























РАБОЧЫ ЛІСТ ВУЧНЯ

Прозвішча, імя вучня____________________________________________

!!!Атрымай допуск да касмічнага палёту!!!
1.Знайдзі ў тэксце назоўнікі і падкрэслі іх як члены сказа:
Касмічны карабель адарваўся ад зямлі. Хутка пачнецца яго палёт у бязмежны космас.  Перад чалавекам адкрыецца зорнае неба.

2. Запоўні кластар “Касмічная галактыка “Назоўнік”(паслядоўна)

3. Заданне “Пазнай род”.  Дапішы канчаткі прыметнікаў, дапасаваўшы іх да назоўнікаў у форме роду.
Дзік… гусь, моцна…  далонь, высок… насып, нясцерпн… боль, горк… палын, салдацк… шынель, балюч…  мазоль, залат… медаль, смачн… салата.

4.Заданне “Арфаграфічная размінка”. Пастаў:
      - назоўнікі 1 скланення ў форму давальнага склону:
вярба, мяжа, зямля, нага, ручка, сцежка;
_______________________________________________________________
· назоўнікі 2 скланення ў форму роднага склону:
снег, лес, брат, грыб, хлеб, кілаграм;
_______________________________________________________________
· назоўнікі 3 скланення ў форму творнага склону:
печ, даль, мазь, Сібір, радасць, любоў.


5. Праслухай песню, выпішы назоўнік 1(2) скланення і праскланяй яго:
Н.______________________
Р.______________________
Д.______________________
В._______________________
Т._______________________
М._______________________
6. Размяркуй назоўнікі ў табліцу: канкрэтныя, абстрактныя, зборныя, рэчыўныя.
Дом, радасць, калоссе, малако, нафта, насенне, сум, чалавек, камбайн, дабрыня, карэнне, аспірын.

	Канкрэтныя
	Абстрактныя
	Зборныя
	Рэчыўныя

	
	
	
	

	
	
	
	

	
	
	
	



